
ANNOTATSIYA 
Ushbu maqolada ilk sak qabilalari madaniyati tarixini o‘rganishning nazariy-metodologik 

asoslari zamonaviy tarixshunoslik va arxeologiya fanining konseptual yondashuvlari orqali tadqiq 
etilgan. Uzoq vaqt davomida ilm-fanda hukmronlik qilgan “yevrosentrizm” va “sof 
ko‘chmanchilik” kabi qarashlarni arxeologik materiallar asosida ochib beriladi. Orolbo‘yi 
mintaqasidagi Chirik-Rabat, Bobish-Mulla, Janubiy Tagisken va Uygarak kabi monumental 
yodgorliklar misolida saklar jamiyatida ilk shaharsozlik, dehqonchilik madaniyati va murakkab 
ijtimoiy ierarxiya shakllanganligi ko‘rsatilgan. Shuningdek, maqolada “skifosentrizm” g‘oyasi tahlil 
qilinib, mashhur “hayvonot uslubi” san’ati va ilg‘or harbiy qurol-aslahalarning shakllanishida 
Markaziy Osiyo o‘chog‘ining yetakchi o‘rni hamda ushbu hudud g‘arbiy va sharqiy madaniy 
oqimlar to‘qnashgan yirik etnomadaniy chorraha bo‘lganligi nazariy jihatdan asoslangan. 

Kalit so‘zlar: ilk sak qabilalari, Dasht sivilizatsiyasi, Orolbo‘yi arxeologiyasi, 
yevrosentrizm, sof ko‘chmanchilik, Chirik-Rabat, hayvonot uslubi, tarixshunoslik, nazariy-
metodologik yondashuv. 

КУЛЬТУРЫ РАННИХ САКСКИХ ПЛЕМЕН (НА ПРИМЕРЕ МАТЕРИАЛОВ 

ПРИАРАЛЬЯ) 

АННОТАЦИЯ 
В данной статье через призму концептуальных подходов современной историографии 

и археологии исследуются теоретико-методологические основы изучения истории культуры 
ранних сакских племен. На основе новых археологических материалов раскрывается 
несостоятельность таких концепций, как “евроцентризм” и “чистое кочевничество”, долгое 
время господствовавших в науке. На примере таких монументальных памятников 
Приаралья, как Чирик-Рабат, Бабиш-Мулла, Южный Тагискен и Уйгарак, демонстрируется 
формирование в сакском обществе элементов раннего урбанизма, земледельческой культуры 
и сложной социальной иерархии. Кроме того, в статье анализируется идея “скифоцентризма” 
и теоретически обосновывается ведущая роль Центральноазиатского очага в сложении 
знаменитого искусства “звериного стиля” и передового военного дела, а сам регион 
рассматривается как крупный этнокультурный перекресток западных и восточных 
культурных потоков. 

Ключевые слова: ранние сакские племена, Степная цивилизация, археология 
Приаралья, евроцентризм, чистое кочевничество, Чирик-Рабат, звериный стиль, 
историография, теоретико-методологический подход. 

THEORETICAL AND METHODOLOGICAL FOUNDATIONS OF STUDYING 

THE CULTURAL HISTORY OF THE EARLY SAKA TRIBES (BASED ON THE 
MATERIALS OF THE ARAL SEA REGION) 

ABSTRACT 
This article examines the theoretical and methodological foundations of studying the cultural 

history of the early Saka tribes through the prism of conceptual approaches in modern 
historiography and archaeology. Based on new archaeological data, the paper reveals the 
groundlessness of such concepts as “Eurocentrism” and “pure nomadism” that dominated the 
scientific discourse for a long time. Based on the material of such monumental sites of the Aral Sea 
region as Chirik-Rabat, Babish-Mulla, South Tagisken, and Uygarak, the study demonstrates the 
formation of early urbanism, agricultural culture, and a complex social hierarchy within the Saka 
society. Furthermore, the article analyzes the idea of “Scythocentrism” and theoretically 
substantiates the leading role of the Central Asian center in the genesis of the famous “animal style” 
art and advanced weaponry, identifying this region as a major ethnocultural crossroads where 
Western and Eastern cultural flows intersected. 

Index Terms: early Saka tribes, Steppe civilization, archaeology of the Aral Sea region, 
Eurocentrism, pure nomadism, Chirik-Rabat, animal style, historiography, theoretical and 
methodological approach. 

  
Kirish (Introduction) 
Markaziy Osiyo xalqlarining davlatchilik tarixi, etnogenezi va qadimgi madaniy 

qatlamlarini o‘rganish zamonaviy tarixshunoslikning eng muhim va dolzarb vazifalaridan biridir. 
Mintaqamizda ilk sivilizatsiya poydevorining qo‘yilishi va ijtimoiy-siyosiy jarayonlarning 
jadallashishi bevosita ilk temir davrida yashagan qabilalar ittifoqi faoliyati bilan bog‘liq. Ushbu 
etnoslar orasida o‘zining ijtimoiy tuzilishi, harbiy san’ati va o‘ziga xos moddiy madaniyati bilan 
ajralib turgan ilk sak qabilalari alohida o‘rin tutadi. Bugungi kunda saklar tarixini shunchaki 
xronologik tartibda o‘rganish emas, balki ularning madaniy tizimi va ijtimoiy evolyutsiyasini 
chuqur nazariy-metodologik asosda tahlil qilish ehtiyoji mavjud. 

mailto:yusupov89a@mail.ru

Uzoq vaqt davomida jahon tarixshunosligida hukmronlik qilgan “yevrosentrizm” 
konsepsiyasi va ko‘chmanchi xalqlarga nisbatan “madaniyatdan yiroq, varvar qabilalar” degan 
biryoqlama qarashlar bugungi kunda o‘z dolzarbligini butunlay yo‘qotdi. Zamonaviy fan saklarni 
shunchaki ibtidoiy chorvadorlar emas, balki murakkab ijtimoiy ierarxiyaga, yuksak texnologik 
mahoratga (metallurgiya, zargarlik) va mukammal falsafiy-mifologik tizimga ega bo‘lgan “Dasht 
sivilizatsiyasi”ning teng huquqli yaratuvchilari sifatida e’tirof etmoqda. Shuning uchun ham, ushbu 
tadqiqotda ilk sak jamiyatining ijtimoiy tuzilmasi va madaniy xususiyatlarini o‘rganish bilan 
bog‘liq ayrim nazariy masalalarni zamonaviy metodologiyalar orqali qayta ko‘rib chiqish maqsad 
qilingan. 

Adabiyotlar tahlili (Literature review) 
M.P. Gryaznov [1] va E.E. Kuzmina [2] kabi olimlarning nazariyalariga ko‘ra, “ilk 

ko‘chmanchilar” davri harbiy-demokratik tamoyillarning kuchayishi, tabaqalashgan jamiyat 
tuzilmasining shakllanishi va mintaqa qiyofasini uzoq asrlarga belgilab bergan yaxlit va universal 
sivilizatsiya ekanligi bilan xarakterlanadi. XIX asr oxiri – XX asr boshlarida M.I. Rostovsev [3] va 
keyinchalik S.I. Rudenko [4] tomonidan ilgari surilgan saklarning xo‘jalik hayoti mutlaqlashtirilgan 
“sof ko‘chmanchilik”dan iborat degan qarashlar Orolbo‘yi arxeologik topilmalari asosida rad etildi. 
S.P. Tolstov boshchiligidagi Xorazm ekspeditsiyasi tomonidan Chirik-Rabat [5] va Bobish-Mulla 
[6] kabi monumental mudofaa tizimiga ega shaharlarning, hunarmandchilik ustaxonalari va lokal 
sug‘orish tarmoqlarining aniqlanishi saklarda ilk shaharsozlik hamda yarim o‘troq hayot tarzining 
mavjudligini isbotladi. 

Uzoq vaqt davomida hukmron bo‘lgan “bir tomonlama skif ekspansiyasi” nazariyasiga 
qarshi o‘laroq, Janubiy Tagisken va Uygarak kabi yodgorliklardan topilgan eng qadimgi “hayvonot 
uslubi” namunalari va bronza o‘q uchlari xronologik jihatdan Qora dengiz bo‘yi topilmalaridan 
oldinroq yoki ular bilan teng shakllanganligi isbotlandi [7]. Ko‘plab harbiy va madaniy elementlar 
aslida Sharqiy o‘choqlarda shakllanib, keyinchalik g‘arbga – sarmat va skif olamiga tarqalgan [8]. 

Yozma manbalarda qayd etilgan apasiaklar (suv saklari), augasiylar, atasiylar kabi lokal 
guruhlarning mavjudligi arxeologik landshaft bilan muvofiqlashtirildi [5]. Kraniologik tadqiqotlar 
Uygarak va Janubiy Tagisken saklarining yevropeoid-mongoloid xususiyatlariga ega aralash 
antropologik tipda bo‘lganligini [10], sharqdan kuchli demografik migratsiyalar amalga 
oshganligini ko‘rsatdi [11]. 

Tadqiqot metodologiyasi (Research methodology) 
Tadqiqot jarayonida tizimlilik, qiyosiy-tarixiy tahlil, tarixiy rekonstruksiya va retrospektiv 

tahlil metodlaridan foydalanildi. Antik davr yozma manbalar arxeologik ashyoviy dalillar bilan 
qiyosiy tahlilga tortildi [9; 12]. Shuningdek, saklar tarixshunosligida ilgari surilgan klassik va 
zamonaviy konseptual yondashuvlar M.P. Gryaznov [1], E.E. Kuzmina [2], S.P. Tolstov [5], K.A. 
Akishev [13], L.T. Yablonskiy [14] va boshqalar xolislik tamoyillari asosida o‘rganildi. 
Mintaqamizdagi ekologik va gidrologik o‘zgarishlarning demografik jarayonlarga ta’sirini 
aniqlashda tabiiy-geografik tahlil uslubidan foydalanildi [15]. 

Tahlil va natijalar (Analysis and results) 
Orolbo‘yi ilk sak qabilalarining etnik va madaniy genezisini interpretatsiya qilish masalasi 

zamonaviy skif-sakshunoslik va yevrosiyo arxeologiyasida fundamental konseptual munozaralarga 
sabab bo‘lib kelmoqda. 

Akademik S.P. Tolstov [5] va M.A. Itinalar [16] Shimoliy Tagisken maqbaralarining 
me’moriy arxitektonikasini hamda mahalliy kulolchilikda kulolchilik charxi mahsulotlarining paydo 
bo‘lishini janubiy o‘troq dehqonchilik sivilizatsiyalari translyatsiyasi bilan bog‘laydilar. Mazkur 
konseptsiyaga ko‘ra, saklar ijtimoiy-madaniy jihatdan ochiq va transformatsiyalarga moyil jamiyat 
bo‘lib, qo‘shni mintaqalarning ilg‘or texnologik va me’moriy yutuqlarini qisqa muddatda 
muvaffaqiyatli o‘zlashtirgan. O.A. Vishnevskaya esa ushbu etnomadaniy simbioz shakllanishida 
faqat janubiy impuls bilan cheklanmay, g‘arbdan – Volga-Don havzasidan kirib kelgan sarmat 
(savromat) komponentining ham faol demografik ta’sirini asoslab beradi [17]. 

Muqobil ilmiy yo‘nalish vakillari bo‘lgan L.T. Yablonskiy [14] va taniqli qozog‘istonlik 
arxeolog K.A. Akishevlar [13] sak madaniyatining shakllanishidagi tashqi dehqonchilik vohalari 

yoki janubiy sivilizatsiyalar ta’sirini rad etadi. Uzoq saklar jamiyatidagi monumental me’morchilik 
va ijtimoiy tabaqalanish fenomenini sof dasht chorvadorlari muhitining ichki evolyutsion 
taraqqiyoti, jamiyatning ichki ijtimoiy ehtiyojlari va iqtisodiy salohiyati zaminida yuzaga kelgan 
qonuniy jarayon sifatida talqin qiladilar. Xususan, K.A. Akishev S.P. Tolstovning janubiy 
me’moriy an’analarga bergan yuqori bahosini keskin tanqid qilib, uni “ko‘chmanchilar 
sivilizatsiyasining ichki intellektual va madaniy potentsialini yetarli baholamaslik” natijasi deb 
hisoblaydi [13]. 

Bizningcha, ushbu ikki konseptual yondashuvni o‘zaro bir-birini inkor etuvchi qarashlar 
sifatida emas, balki ilk sak jamiyatining murakkab, ko‘p komponentli, polietnik hamda 
moslashuvchan xarakterini har tomonlama ochib beruvchi bir-birini to‘ldiruvchi ilmiy qarashlar 
sifatida baholash maqsadga muvofiqdir. 

Sak jamoalarining xo‘jalik yuritish tizimidagi lokal va mintaqaviy farqlar – ekologik-
gidrologik vaziyat bilan uzviy bog‘liq bo‘lgan. Quyi Sirdaryo havzasida statsionar 
manzilgohlarning va doimiy turar-joy arxeologik qoldiqlarining qayd etilmaganligi, bu yerda 
yashagan saklarning yuqori darajadagi mobil harakatchanlikka ega ekstensiv ko‘chmanchi hayot 
tarzini olib borganidan dalolat beradi [7]. 

Aksincha, Janubiy-G‘arbiy Orolbo‘yida – Sariqamish ko‘li va qadimgi Amudaryo deltasida 
Quyisoy va Qanxa manzilgohlari butunlay farqli geoarxeologik manzara kuzatiladi. B.I. Vaynberg 
haqli ravishda ta’kidlaganidek, miloddan avvalgi VIII–VII asrlar bo‘sag‘asida Amudaryoning o‘ng 
qirg‘og‘idagi Oqchadaryo o‘zanida suv oqimining to‘xtashi va gidrologik krizis mahalliy aholini 
Davdon va O‘zboy kabi suv bilan ta’minlangan unumdor mikrovohalarga ko‘chishga majbur etgan 
[18]. Mazkur ekologik adaptatsiya natijasida Sariqamish bo‘yida o‘troq va yarim o‘troq 
chorvachilikni lalmikor dehqonchilik bilan uyg‘unlashtirgan o‘ziga xos aralash xo‘jalik-madaniy 
tipga ega Quyisoy madaniyati shakllandi [19]. 

B.I. Vaynberg tomonidan ilgari surilgan – quyisoyliklarning shakllanishini Midiyadan o‘sha 
davrda qayd etilgan harbiy yurishlar oqibatida majburiy ravishda Sariqamish bo‘ylariga ko‘chirib 
keltirilgan “xorasmiylar” etnik kontingenti bilan bog‘lovchi gipoteza fundamental tarix fani nuqtai 
nazaridan jiddiy e’tirozlarga sabab bo‘ladi [20]. Mazkur migratsion gipoteza L.T. Yablonskiy va 
M.A. Itinalar tomonidan ilmiy asosda jiddiy tanqidga tortilgan [21]. 

Birinchidan, miloddan avvalgi I ming yillikning birinchi yarmidagi transport, logistika va 
harbiy-siyosiy kommunikatsiya imkoniyatlari darajasida ulkan geografik masofaga minglab aholi 
massasini ommaviy va majburiy ravishda deportatsiya qilish amaliy jihatdan imkonsiz edi. 
Ikkinchidan, B.I. Vaynberg konseptual xatolikka yo‘l qo‘yib, jarayonni muqobil variantlarini, ya’ni 
so‘nggi bronza davri mahalliy aholisining tabiiy-etnik evolyutsiyasi hamda mintaqaviy mikro-
migratsiyalarni atroflicha tahlil qilmagan [14]. 

Quyisoy madaniyatiga oid yodgorliklardan topilgan ashyoviy materiallar, qurol-aslahalar 
tipologiyasi, ot-abzallari xarakteri va dafn marosimlaridagi o‘ziga xos elementlarning qiyosiy-
tipologik tahlili ushbu madaniyat tashqi omil emas, balki umumsak etnomadaniy 
konfederatsiyasining ajralmas, organik va mahalliy bir qismi ekanligini uzil-kesil isbotlaydi. 
Quyisoy jamoalari ko‘chmanchi sak olami bilan janubiy voha sivilizatsiyalari o‘rtasidagi bog‘lovchi 
ko‘prik va ixtisoslashgan yarim o‘troq lokal-iqtisodiy tip vazifasini bajargan. 

Xulosa (Conclusion) 
Jahon tarixshunosligida uzoq vaqt hukmronlik qilgan yevrosentristik va skifosentristik 

qarashlar zamonaviy arxeologik hamda konseptual tadqiqotlar natijasida o‘z asossizligini to‘liq 
ko‘rsatdi. Saklar jamiyati ichki dinamikadan mahrum “barbar” etnik qatlam emas, balki “Dasht 
sivilizatsiyasi”ning asosiy ustunlaridan biri bo‘lgan. 

Saklarning xo‘jalik tizimi faqat “sof ko‘chmanchilik” bilan cheklanmaydi. Orolbo‘yi 
yodgorliklari misolida ularning xo‘jalik yuritish tizimi ekologik va gidrologik sharoitga mukammal 
moslashgan bo‘lib, o‘z ichiga ekstensiv ko‘chmanchilik, yarim o‘troqlik, ilk shaharsozlik 
elementlari hamda sug‘orish tarmoqlariga asoslangan dehqonchilikni qamrab olgan. 

Etnomadaniy jarayonlar nuqtai nazaridan, Orolbo‘yi saklari madaniyati g‘arbiy 
ekspansiyaning passiv hosilasi bo‘lmay, aksincha, mahalliy so‘nggi bronza davri an’analari 

zaminida shakllangan o‘ziga xos mustaqil fenomendir. Mashhur “hayvonot uslubi” san’ati hamda 
ilg‘or harbiy qurol-aslahalarning ilk o‘choqlari aynan Markaziy Osiyo va Janubiy Sibir hududida 
vujudga kelib, keyinchalik g‘arbiy sarmat-skif olamiga tarqalgan. Orolbo‘yi mintaqasi esa g‘arbiy 
va sharqiy madaniy oqimlar to‘qnashgan, o‘zaro bir-birini boyitgan yirik etnomadaniy chorraha 
bo‘lib xizmat qilgan. 

